
ರಾಮಉವಾಚ .

ನಮಸ್ಯೇ ಶಿವಮೀಶಾನಂ ವಿಭುಂ ವ್ಯಾಪಕಮವ್ಯಯಂ .

ಭುಜಂಗಭೂಷಣಂ ಚೋಗ್ರಂ ನೃಕಪಾಲಸ್ರಗುಜ್ಜ್ವಲಂ .. 2, 32.25..

ಯೋ ವಿಭುಃ ಸರ್ವಲೋಕಾನಾಂ ಸೃಷ್ಟಿಸ್ಥಿತಿವಿನಾಶಕೃತ್ .

ಬ್ರಹ್ಮಾದಿರೂಪಧೃಗ್ಜ್ಯೇಷ್ಠಸ್ತಂ ತ್ವಾಂ ವೇದ ಕೃಪಾರ್ಣವಂ .. 2, 32.26..

ವೇದಾ ನ ಶಕ್ತಾ ಯಂ ಸ್ತೋತುಮವಾಙ್ಮನಸಗೋಚರಂ .

ಜ್ಞಾನಬುದ್ಧ್ಯೋರಸಾಧ್ಯಂ ಚ ನಿರಾಕಾರಂ ನಮಾಮ್ಯಹಂ .. 2, 32.27..

ಶಕ್ರಾದಯಃ ಸುರಗಣಾ ಋಷಯೋಮನವೋಽಸುರಾಃ .
ನಯಂ ವಿದುರ್ಯಥಾತತ್ತ್ವಂ ತಂ ನಮಾಮಿ ಪರಾತ್ಪರಂ .. 2, 32.28..

ಯಸ್ಯಾಂಶಾಂಶೇನ ಸೃಜಯಂತೇ ಲೋಕಾಃ ಸರ್ವೇ ಚರಾಚರಾಃ .
ಲೀಯಂತೇ ಚ ಪುನರ್ಯಸ್ಮಿಂಸ್ತಂ ನಮಾಮಿ ಜಗನ್ಮಯಂ .. 2, 32.29..

ಯಸ್ಯೇಷತ್ಕೋಪಸಂಭೂತೋ ಹುತಾಶೋ ದಹತೇಽಖಿಲಂ .

ಸೋರ್ದ್ಧ್ವಲೋಕಂ ಸಪಾತಾಲಂ ತಂ ನಮಾಮಿ ಹರಂ ಪರಂ .. 2, 32.30..

ಪೃಥ್ವೀಪವನವಹ್ನ್ಯಂಭೋನಭೋಯಜ್ವೇಂದುಭಾಸ್ಕರಾಃ .
ಮೂರ್ತ್ತಯೋಽಷ್ಟೌ ಜಗತ್ಪೂಜ್ಯಾಸ್ತಂ ಯಜ್ಞಂ ಪ್ರಣಮಾಮ್ಯಹಂ .. 2, 32.31..

ಯಃ ಕಾಲರೂಪೋ ಜಗದಾದಿಕರ್ತ್ತಾ ಪಾತಾ ಪೃಥಗ್ರೂಪಧರೋ ಜಗನ್ಮಯಃ .
ಹರ್ತ್ತಾ ಪುನಾ ರುದ್ರವಪುಸ್ತಥಾಂತೇ ತಂ ಕಾಲರೂಪಂ ಶರಣಂ ಪ್ರಪದ್ಯೇ .. 2, 32.32..

ಇತಿ ಬ್ರಹ್ಮಾಂಡಪುರಾಣೇ ಮಧ್ಯಭಾಗೇ ದ್ವಾತ್ರಿಂಶಾಧ್ಯಾಯಾಂತರ್ಗತಂ
ಪರಶುರಾಮಕೃತಂ ಶಿವಸ್ತೋತ್ರಂ ಸಮಾಪ್ತಂ .

ಬ್ರಹ್ಮಾಂಡಪುರಾಣ .ಮಧ್ಯಭಾಗ .ಉಪೋದ್ಧಾತ .ಅಧ್ಯಾಯ 32/25-32..

brahmANDapurANa . madhyabhAga . upoddhAta . adhyAya 32/25-32..

